
Lès deûs mulèts. 

 
Là byin longtimps di d’ci, dès-ans èt dès razans, 
Lès djins boutin.n’ tofêr po chaper leûs dinréyes. 
Quand i faleut pwarter one saqwè d’ trop pèsant, 

D’après l’ culote qu’on v’neut, on s’ fieut copler d’embléye : 
Véci on fiér tchivau, là on pôve vî mulèt. 

Po n’ si nin fé r’mârquer, on fieut co bin chonance, 
S’on v’leut catchî l’ magot, qu’on n’èsteut qui l’ vaurlèt : 
Fé acrwêre aus voleûrs  qu’i n’aurin.n’ wêre di chances. 

Portant, i parètreut qui dins cès-anéyes là, 
Dès cis qui s’ fyin.n’ passer po pus malins qui l’s-ôtes, 

– Ambicion, mi c’èst mi – , po fé d’ leûs-embaras, 
Si pinsin.n’ lès mèyeûs, èt n’ v’lu fé qu’à leû môde. 
C’è-st-insi qu’on bia djoû, deûs mulèts, tot rotant, 

Po n’ nin qu’ ça chone trop long, racontin.n’ leûs-istwêres. 
« Maugré m’-y-âdje, di-st-i onk, dji n’ mi plin nin. Portant, 

Lès satchs, ça d’vint pèsant, surtout quand c’èst d’ l’iviêr. » 
L’ôte, qui c’èst li r’civeû po lès contribucions 

Qu’aveut mètu su s’ dos l’ magot d’ tote li samwin.ne, 
 Wigneut do cu, fé l’ deur, èt tchanter qu’i-gn-a pont 

D’ capâbe di fé ç’ qu’i faît sins mau, sins rûjes, sins pwin.nes ! 
Come s’il aurin.n’ oyu l’ vantârd si rècrèster, 

Chîs-omes aroutinés avorenut su nosse bièsse ! 
Onk què l’apisse pa l’ bride, on-ôte què l’ va staurer, 
Po r’bate si cû d’ bon keûr, èt lî fé one grosse tièsse. 

Li mulèt, qui s’ cotape, dimande ci què l’zî prind 
Di s’arèdjî sur li, dismètant qu’ l’ôte li trosse. 

« Si t’ n’aureus yeû pwarté qui d’ l’awin.ne ou do strin, 
T’aureus passé véci pus rwèd qu’one lète à l’ posse ! 

− Li soçon qui m’ sûveut a l’aîr di s’ foute di mi ! 
Poqwè ç’ qui c’èst su m’ dos qui l’ maleûr s’acharnéye ? » 
Saquants cints mètes pu lon, l’ôte mulèt s’ faît mau d’ li ; 

I l’ ratind  po lî d’ner s’-t-avis èt l’s-èspliquéyes. 
« Ci n’èst nin l’ tot d’ grèter po-z-avinde au pus wôt ! 
On boute po-z-atraper l’ dêrin scayon dèl chaule ; 
Adon, po-z-î d’meurer, minme s’ il î faît trop tchôd, 

Ti r’nîyereûves ti famile, quî qui ç’ fuche, Piêre ou Pôl. 
Di d’ véla à l’copète, on-z-èst vèyu d’au lon ; 

Gn-a qu’à r’waîtî l’ solia : gn-a qu’onk po tote li têre. 
Dismètant qui, li p’tit, au r’cwè drî on bouchon, 

Pèrson.ne ni  waîte après pusqui ça n’ vaut nin tchêr. 
Si t’aureus faît come mi, sièrvu on p’tit mon.nî, 

Ti n’ sèreus nin chwârchî, on visadje à fé braîre ! 
Ça vout dîre qui, dins l’ vîye, i n’ faut jamaîs trichî : 

C’èst râre quand “Bouneûr“ faît bon mwin.nadje avou “Glwêre“ ! » 

